
TEKS UCAPAN YBHG. DATO’ SRI KSU KKR
Terima kasih saudara/saudari pengacara majlis,
YBhg. Dato' Sri Ir. Dr. Roslan bin Md Taha

Ketua Pengarah Kerja Raya
Ibu Pejabat JKR Malaysia

YBrs. Ir. Kamaluddin Bin Abdul Rashid

Timbalan Ketua Pengarah Kerja Raya (Sektor Bangunan),

Ibu Pejabat JKR Malaysia

YBrs. Ar. Zairul Azidin bin Badri

Pengarah Kanan
Cawangan Arkitek

Ibu Pejabat JKR Malaysia

Menjalankan Tugas Timbalan KPKR (Sektor Pakar)

Pengarah-Pengarah Kanan, Pengarah Cawangan dan Pegawai-Pegawai Kanan dari Ibu Pejabat JKR Malaysia
Pengarah-Pengarah JKR Negeri dan Jurutera Daerah

Para Kontraktor yang dilantik

Seterusnya YBhg. Dato’-Dato’, Datin-Datin, Tuan-Tuan dan Puan-Puan yang dihormati sekalian,
Assalammualaikum WBT, Salam Sejahtera dan Salam Negaraku Malaysia

1. Terlebih dahulu marilah kita memanjatkan rasa syukur kepada  Allah S.W.T di atas keberkatan dan rahmatNya yang telah menghimpunkan kita pada hari ini dalam Majlis Penyerahan Surat Setuju Terima kepada kontraktor-kontraktor yang telah dilantik bagi Projek Pembinaan Semula dan Menaiktaraf Sekolah Daif Menggunakan Kaedah IBS di Semenanjung Malaysia     (Fasa 1) Tahun 2018. Kita juga harus bersyukur kepadaNya yang telah memberi peluang, kegigihan serta daya usaha kepada kita semua untuk terus berkhidmat bagi memenuhi aspirasi pembangunan negara. 
Hadirin yang dihormati sekalian,
2. YAB Perdana Menteri semasa Pembentangan Bajet 2018 telah membangkitkan bahawa terdapat hampir 2 ribu sekolah di seluruh negara yang berada dalam keadaan daif seperti bumbung bocor, lantai rosak, dinding berlubang dan peralatan yang sudah lama tidak berganti. Oleh yang demikian, YAB PM telah mengumumkan peruntukan sebanyak RM2.5 billion untuk tujuan membaik pulih sekolah daif bagi tempoh 2 tahun iaitu 2018 (Fasa 1) dan 2019 (Fasa 2) dengan pecahan RM500 juta bagi sekolah-sekolah daif di Semenanjung Malaysia, RM1 billion di Sabah dan RM1 billion di Sarawak. 
3. Bagi Fasa 1, JKR Malaysia telah dilantik sebagai Agensi Pelaksana bagi pelaksanaan projek sekolah daif di Semenanjung Malaysia. Sementara itu bagi Sabah dan Sarawak, JKR Malaysia telah dilantik sebagai Pengurus Program bagi projek yang dilaksanakan oleh JKR Sabah dan JKR Sarawak.

4. Bilangan sekolah yang dilaksanakan bagi   Fasa 1 untuk Semenanjung Malaysia adalah sebanyak 158 buah dengan peruntukan keseluruhan sebanyak RM 145 juta. Sementara itu di Sabah sebanyak 37 buah dengan peruntukan RM164 juta dan di Sarawak sebanyak 50 buah dengan peruntukan sebanyak RM130 juta.

5. Untuk makluman, penyerahan Surat Setuju Terima (SST) bagi projek di Sarawak telah disempurnakan oleh YB Menteri Kerja Raya pada 23 Februari 2018, sementara bagi projek di Sabah telah disempurnakan oleh YB Timbalan Menteri Kerja Raya pada 26 Februari 2018.

6. Bagi Semenanjung Malaysia, bilangan 158 buah sekolah yang dilaksanakan adalah bagi 12 negeri yang melibatkan 38 Pakej tender/kontrak. Skop utama bagi projek sekolah daif Fasa 1 di Semenanjung adalah sebanyak 964 Bilik Darjah, 7 Bilik Sains dan 88 blok Tandas. Sasaran pelaksanaan projek adalah bagi pengeluaran Surat Setuju Terima (SST) selewat-lewatnya pada 28 Februari 2018. Tempoh pembinaan adalah selama 3 bulan minima dan maksima selama 4 bulan.

7. Memandangkan bilangan sekolah yang dilaksanakan adalah banyak dan sasaran proses peringkat pra-kontrak yang singkat, maka JKR telah mengambil pendekatan di mana Pejabat Jurutera Daerah telah ditugaskan untuk menyediakan pelan susun atur dan Pejabat JKR Negeri diberikan tanggungjawab dalam penyediaan dokumen tender termasuk bagi proses perolehan tender.

8. Pendekatan penawaran tender tahun 2018 juga berbeza jika dibandingkan dengan tahun 2017 di mana selain daripada pembekal IBS, tender juga dipelawa kepada kontraktor sivil biasa dengan menggunakan lukisan JKR, yang direkabentuk sepenuhnya oleh Cawangan Arkitek, Cawangan Kejuruteraan Awam dan Struktur, Cawangan Kejuruteraan Elektrik, Cawangan Kejuruteraan Mekanikal dan Cawangan Kejuruteraan Geoteknik. Sementara itu Bill of Quantities (BQ) piawai kerja bangunan telah disediakan sepenuhnya oleh Cawangan Kontrak dan Ukur Bahan.
9. Status terkini pelaksanaan projek di Semenanjung ialah, 29 Pakej telah dikeluarkan Surat Setuju Terima (SST) manakala baki 9 pakej lagi akan ditender/ ditender semula. 
10. Bagi kesemua pakej yang akan ditender/tender semula, sasaran untuk keluar SST adalah selewat-lewatnya pada 20 Mac 2018. Bagi 29 Pakej yang telah dikeluarkan SST, tarikh milik tapak (mula pembinaan) adalah pada 7 Februari 2018.
11. Pemilihan kontraktor telah dibuat secara tender terhad daripada kalangan 80 kontraktor tempatan yang diluluskan oleh pihak MOF. Syabas dan tahniah saya ucapkan kepada kontraktor-kontraktor yang telah berjaya dilantik dan pihak Kerajaan amat berharap agar kontraktor-kontraktor ini dapat memberikan komitmen sepenuhnya untuk menyiapkan projek dalam tempoh yang ditetapkan mengikut skop kerja dan spesifikasi yang telah ditetapkan. Bahkan siap secara ‘3 in 1’, iaitu siap penyerahan, siap lukisan terbina (as built drawing) dan siap beserta Statement of Final Account (SOFA).
YBhg Dato’-Dato’, Datin-Datin, Tuan-Tuan dan Puan-Puan,
12. Seperti yang diketahui umum, kaedah pembinaan projek yang menggunakan teknologi IBS mampu disiapkan dalam tempoh yang lebih singkat berbanding kaedah konvensional. Sehubungan itu, kaedah IBS akan digunakan sepenuhnya di dalam pembinaan sekolah-sekolah daif ini.
13. Tempoh pembinaan projek yang diperuntukkan adalah dalam masa 3 hingga 4 bulan dan pihak kontraktor yang telah menerima SST dimohon untuk memulakan kerja dengan segera. 
14. Saya mengambil kesempatan pada majlis penyerahan SST ini untuk mengucapkan jutaan terima kasih kepada semua pihak khususnya Kementerian Pendidikan Malaysia dan Jabatan Kerja Raya Malaysia termasuk JKR Negeri dan JKR Daerah yang telah bertungkus lumus di dalam melaksana dan menyegerakan pelaksanaan projek sekolah daif ini. 
15. Ingin saya maklumkan di sini, JKR selaku agensi pelaksana Kerajaan memikul amanah rakyat untuk memastikan serta memenuhi aspirasi Kerajaan agar projek disiapkan dengan sempurna, berkualiti dan tepat pada masa sepertimana yang telah dijanjikan. 
16. Saya berharap semua pihak akan memberi kerjasama untuk memenuhi hasrat YAB Perdana Menteri bahawa tahun 2018 ini merupakan tahun kejayaan dan keberhasilan yang mengagumkan atau year of success and impressive results. Saya turut menyarankan supaya segala usaha dan tenaga perlu digembleng dalam memastikan setiap projek dan program pembangunan dilaksanakan dengan pantas, berkesan dan benar-benar memberi impak positif kepada kesejahteraan hidup rakyat.

17. Akhir sekali, saya amat berharap agar projek yang merupakan touch point ini akan dapat disiap dalam tempoh yang ditetapkan dan diserahkan dengan sempurnanya kepada Kementerian Pendidikan Malaysia agar dapat memberi kemudahan dan keselesaan kepada pihak sekolah.
Sekian, Wabillahitaufik Walhidayah Wassalamualaikum Warahmatullah Hiwabarakahtuh.
Sekian, terima kasih.

